
ঢাকা: সংসদ সদস্যদের (এমপি) ওপর কর বসাতে জাতীয় রাজস্ব বোর্ডকে (এনবিআর) অনুরোধ জানিয়েছেন জাতীয় সংসদের সরকারি হিসাব সম্পর্কিত স্থায়ী কমিটির সদস্য মঈন উদ্দিন খান বাদল।

শুক্রবার (১৮ সেপ্টেম্বর) সকালে রাজধানীর অফিসার্স ক্লাবে জাতীয় সংসদের সরকারী হিসাব সম্পর্কিত স্থায়ী কমিটির সভাপতি ও সাবেক স্বরাষ্ট্রমন্ত্রী ড. মহীউদ্দীন খান আলমগীরের নেতৃত্বে কমিটি সদস্যরা মেলা পরিদর্শনে আসেন। এসময় মঈন উদ্দিন খান বাদল এ অনুরোধ জানান।

তিনি বলেন, মানুষের মধ্যে করভীতি কমে গেছে। সঠিকভাবে কর দেওয়ার মাধ্যমে দেশপ্রেম প্রকাশ পায়। এমপিদের ওপর কর বসান, এতেই বোঝা যাবে তাদের দেশপ্রেম কতটুকু। তারা ঠিকমতো কর না দিলে তাদের কথা কেউ শুনবে না।
 
সংসদের সরকারি হিসাব সম্পর্কিত স্থায়ী কমিটির অপর সদস্য মো. রুস্তম আলী ফরাজী বলেন, এই মেলার মতো শৃঙ্খলা বজায় রাখতে পারলে মানুষ সারা বছর কর দিতে আগ্রহী হবে। মানুষের মধ্যে করভীতি দূর করতে হবে। কর দিলে বাজেটের লক্ষ্যমাত্রা পূরণ হবে, বিদেশিদের কাছে হাত পাততে হবে না আর।

সদস্য ওয়াসিকা আয়েশা খান বলেন, কর দেওয়া আনন্দের। বিদেশি সহায়তা বন্ধ করে দেশকে এগিয়ে নিতে হলে সবাইকে কর দিতে হবে।
 
সভাপতি ড. মহীউদ্দীন খান আলমগীর বলেন, আয়কর মেলায় করদাতাদের উপস্থিতি দেখে আমি অভিভূত। করদাতাদের আরও বেশি কর সেবা দিতে হবে। এ মেলার মাধ্যমে এনবিআরের সঙ্গে করদাতাদের দূরত্ব কমে আসবে। বেশি বেশি কর আদায় হলে দেশের প্রবৃদ্ধিও তরান্বিত হবে।
 
এনবিআর কর্মকর্তাদের উদ্দেশ্যে ড. মহীউদ্দীন খান আলমগীর বলেন, জনগণকে আরও বেশি সেবা দিতে সেবার মনোভাবে বাড়াতে হবে। তাহলে সুখী সমৃদ্ধশালী দেশ গড়তে পারবো আমরা।

শিক্ষাবিদ ড. জামিলুর রেজা চৌধুরী বলেন, উন্নয়নের চাকা ঘোরাতে হলে আয়করের বিকল্প নেই। ১৬ কোটি মানুষের মধ্যে ১ শতাংশও কর দেয় না। নাগরিক দায়িত্ব থেকে সবাইকে কর দেওয়া উচিত।
 
এর আগে কমিটির সদস্যরা জাতীয় আয়কর মেলার বিভিন্ন বুথ পরিদর্শন করে করদাতা, সেবাগ্রহীতা এবং এনবিআর কর্মকর্তাদের সঙ্গে কথা বলেন। এসময় অভ্যন্তরীণ সম্পদ বিভাগ সচিব ও জাতীয় রাজস্ব বোর্ড চেয়ারম্যান মো. নজিবুর রহমান ও বোর্ড সদস্যরা উপস্থিত ছিলেন।
 

